
Fibromialgia gaixoek aintzat har ditzatela eskatzen dute 

Arabako, Bizkaiko eta Gipuzkoako elkarteak batu egin dira Osakidetzak euren gaixotasuna onar dezala eskatzeko. 

iñigo bilbao - BILBO 

Hego Euskal Herrian 79.000 herritar inguru izan daitezke fibromialgia eta neke kronikoa sufritzen duten gaixoak. Datu ofizialik ez dago. Eta ez Osakidetzak, ez Osasunbidek ez dituzte gaixotasun bi horiek aintzakotzat hartzen. Ez dute, beraz, ezer egiten gaixo hauen minei irtenbidea aurkitzeko. EAEn orain arte banatuta egon diren gaixoen elkarteak batu egin dira, Hiru Eskuak federazioa osatu dute, Osasun agintarien aurrean indar handiagoa egiteko. 

Munduko Osasun Erakundeak 1992. urtean onartu zituen gaixotasunen zerrendan fibromialgia eta neke kronikoaren sindromea. Uste da herritarren %3k gaitz horietako bat, edo biak sufritzen dituztela, nahiz eta gehienek (%80tik gora) ez dakiten oraindik zer gertatzen zaien. Batez beste, lau edo bost urte behar izaten dituzte medikuek gaixo hauek bizi dituzten oinazeak eta nekeak zerk eragiten dizkien asmatzen duten arte.Gaixo gehienak, gainera, emakumezkoak izaten dira. Gihar eta hezurretako min etengabeak, edo zentzurik gabeko neke jasanezina sufritzen badute ere, arazoak izaten dituzte medikuek eta ugazabek sinets diezaieten. Izan ere, ohiko analisietan ez da horien zantzurik ageri, ez bada horientzako espresuki egindako protokolorik jarraitzen.AEBetan milioika dolar erabiltzen dituzte urtero gaixotasun bi horien inguruko ikerkuntza lanetan. Baina Europan ezer gutxi egin da orain arte, nahiz eta herrialde batzuetan zentro bereziak sortu diren (Herrialde Katalanetan, kasu), edo gida bereziak ere egin dituzten lehen mailako arreta medikuek zer egin jakin dezaten.Hori da Hiru Eskuak elkartea osatu dutenek Osakidetzari eskatuko diotena. Eusko Legebiltzarreko Osasun Batzordeko arduradunekin izanak dira, eta hitzordua ere bazuten Osasun Saileko agintariekin. Hauteskundeak aurreratu izanak baina, bilera zapuztu zien. Hauteskundeen ostean agintari berriekin batuko dira euren eskaerak jakin arazteko.«Legez kanpo dago gure oinazea, ez da existitzen. Medikuarengana joan eta askotan esan izan digute ez daukagula ezer, alde egin eta berriro ez itzultzeko», azaldu zuen Iñigo Murga mediku eta gaixoak elkarte berria aurkezteko Bilbon atzo, egin zuten agerraldian. Urrian aditu andana batuko dute Gasteizen gaixotasunaz hitz egiteko egingo dituzten jardunaldietan. 

